
 � Cəmiyyət həyatındakı yeniliklərin mütərəqqi xa-

rakteri dövlət idarəçiliyi mexanizminin səmərəli fəaliyyətinə 
yol açmaqla yanaşı, ictimai münasibətləri tənzimləyən 
qanunların müasirləşdirilməsinə olan sosial-mənəvi tələbatı 
da qabarıq şəkildə üzə çıxarır. Dövlətlə vətəndaş arasında 
münasibətlərin çərçivələrini müəyyən edən hər bir qanu-
nun, normativ-hüquqi aktın cəmiyyət həyatındakı əsaslı 
keyfiyyət dəyişikliklərini, iqtisadi-siyasi və hüquqi yenilikləri 
özündə ehtiva etməsi isə ilk növbədə vətəndaş cəmiyyəti 
quruculuğu baxımından vacibdir. 

Demokratik inkişaf yolunu pri-
oritet seçmiş Azərbaycanda dövlətin 
siyasi-hüquqi sisteminin xarakteri, 
ilk növbədə, milli Konstitusiyasının 
ümumbəşəri dəyərlərə maksimum 
səviyyədə cavab verməsi ilə şərtlənir. 
Konstitusiyanın beynəlxalq hüquq 
prinsiplərinə söykənməsi, insan 
və vətəndaş hüquq və azadlıqları-
na səmərəli təminat mexanizmləri 
formalaşdırması paralel olaraq siyasi 
hakimiyyətin ictimai münasibətləri 
tənzimləyən mütərəqqi qanunlar və 
digər normativ-hüquqi aktlar əsasında 
demokratik idarəetməsinə də etibarlı 
təminat yaradır. Respublikamızda 
hüquqi dövlət və vətəndaş cəmiyyətinin 
formalaşmasına doğru uzanan 
mürəkkəb prosesin məhz 1995-ci il 12 
noyabr tarixində ümumxalq səsverməsi 
yolu ilə qəbul edilmiş ilk milli Konsti-
tusiyaya əsaslandığını xüsusi vurğula-
mağa ehtiyac yoxdur. 

Konstitusiyamızın ən mütərəqqi 
cəhəti burada insan hüquq və azadlıq-
larının ali dəyər kimi qəbul edilməsi, 
insan və vətəndaş hüquqlarının və 
əsas azadlıqların geniş təsbit olun-
masıdır. Əsas Qanunda əksini tapmış 
müddəaların üçdə ikisinin sırf insan hü-
quq və azadlıqları ilə bağlı olması bunu 
əyani surətdə təsdiqləyir. Belə normalar 
bu və ya digər şəkildə, lakin tamamilə 
fərqli doktrinada sovet dövründə qəbul 
edilmiş konstitusiyalarda da əksini 
tapmışdı. Lakin həmin konstitusiya-
larda bu hüquqları vətəndaşlara dövlət 
verirdi. 1995-ci ildə qəbul edilmiş 
Konstitusiyanın əvvəlkilərdən əsas 
və prinsipial fərqi də məhz onda ilk 
növbədə insan hüquq və azadlıqlarının 
prioritetliyinin, üstünlüyünün birmənalı 
bəyan edilməsidir. 

Konstitusiyanın məzmun sabitli-
yi ilə uzunmüddətli quvvədə olması 
nəzərdə tutulan, dövlətin hüquq siste-
minin fundamental əsasını təşkil edən 
ali qanun olması heç də onun daimi 
dəyişməzliyi, yaxud da toxunulmaz-
lığı kimi tövsif edilmir. Qanunlardan 
daha üstün hüquqi qüvvəyə malik 
olan, cəmiyyətin hüquq sisteminin 
əsasını təşkil edən Konstitusiya xalqın 
və dövlətin inkişaf prioritetləri ilə 
yanaşı, cəmiyyətin zamanla uzlaşan 
inkişaf xüsusiyyətlərini, obyektiv sosial 
tələbata çevrilən yenilikləri özündə 
əks etdirməli, insan və vətəndaş hüquq 
və azadlıqlarına daha etibarlı təminat 

mexanizmləri formalaşdırmalıdır. Əsas 
Qanuna zaman-zaman bəzi əlavə və 
dəyişikliklərin edilməsi, onun müasir 
tələblərə uyğunlaşdırılması demokratik 
inkişaf yolunda olan bütün dövlətlər 
üçün səciyyəvi haldır. 

2002 və 2009-cu illərdə keçirilmiş 
Konstitusiya islahatlarından sonrakı 
dövrlərdə respublikanın ictimai-siya-
si həyatında özünü qabarıq göstərən 
fundamental dəyişikliklər - iqtisadi, 
siyasi, hüquqi islahatların dərinləşməsi, 
demokratikləşmə prosesinin 
sürətlənməsi, vətəndaş cəmiyyət ins-
titutlarının, siyasi partiyaların sayının 
artması, qeyri-hökumət təşkilatlarının 
cəmiyyətdəki rolunun obyektiv dərk 
edilməsi və onların dövlət dəstəyi ilə 
əhatə olunması, Avratlantik məkana in-
teqrasiya prosesinin yüksək dinamizmlə 
davam etdirilməsi, ən əsası, sosial 
ehtiyacları əhəmiyyətli dərəcə ödənən 
ölkə vətəndaşlarının ictimai şüurunda 
demokratik proseslərin qaçılmazlığı 
fikrinin möhkəmlənməsi və digər 
pozitiv yeniliklər Azərbaycan Kons-
titusiyasında yenidən bir sıra əlavə və 
dəyişikliklərin aparılmasını obyektiv 

tələbata çevirmişdir. 
"Azərbaycan Respublikası-

nın Konstitusiyasında dəyişikliklər 
edilməsi haqqında" Referendum 
Aktı layihəsi də Əsas Qanunumu-
zun  daha da təkmilləşdirilməsinə 
və müasirləşdirilməsinə xidmət 
edir. Referendum aktının layihəsinə 
əsasən Konstitusiyanın 23 maddəsinə 
dəyişiklik, həmçinin 6 yeni maddənin 
əlavə edilməsi təklif olunur. Şübhəsiz, 
bu dəyişikliklər bir sıra reallıqlarla 

şərtlənir. Azərbaycan Pre-
zidenti İlham Əliyevin son 
13 illik rəhbərliyi dövründə 
respublikamız bir sıra 
inkişaf etmiş dövlətlərin 
onilliklər boyu keçdiyi in-
kişaf mərhələlərini sürətlə 
geridə qoymuş, ümumi 
daxili məhsulun sürətli 
artımı, cəmiyyətdə orta 
təbəqənin mövqelərinin 
möhkəmlənməsi, insan 
hüquq və azadlıqlarının 
müdafiəsi mexanizmlərinin 

daha da təkmilləşdirilməsinə, habelə 
müasirləşdirilməsinə xidmət edən 
məhkəmə-hüquq, ədliyyə islahatlarının 
keyfiyyətcə yeni mərhələyə qədəm 
qoyması, ən başlıcası, siyasi-hüquqi 
və iqtisadi islahatların əlaqəli şəkildə, 
biri-birindən təcrid edilmədən həyata 
keçirilməsi Konstitusiya islahatının 
hansı səbəblərlə şərtləndiyini bir daha 
əyani şəkildə göstərir. 

Dərin iqtisadi islahatlar si-
yasi sistemin müvafiq şəkildə 
təkmilləşdirilməsini sadəcə olaraq 
qaçılmaz edir. Çevik, müasir, inkişafın 
keyfiyyətcə yeni mərhələsinə keçidi 
hədəfə alan iqtisadi idarəçilik mexaniz-
minin yaradılması təbii olaraq siyasi 
sistemin təkmilləşdirilməsini mühüm 
şərt olaraq irəli sürür. Digər tərəfdən, 
demokratikləşmənin geniş vüsət 
alması, insan hüquq və azadlıqlarının 
təminində bütün məhdudiyyətlərin 
ləğvi, xalq-hakimiyyət ünsiyyətinin 
hər cür maneələrdən azad olunma-
sı, ən əsası dövlətin vətəndaşlarına 
daha səmərəli və keyfiyyətli xidmət 
göstərməsi kimi mühüm proseslərin 
fonunda qanunvericilik bazasının daim 

yenilənməsi, həmçinin konstitusiyalara 
vacib əlavələrin edilməsi mütləq zərurət 
kimi ortaya çıxır. 

Ümumilikdə, Konstitusiyaya 
təklif edilən dəkyişikliklər insan 
hüquq və azadlıqlarının qorunması 
mexanizmlərinin təkmilləşdirilməsinə; 
siyasi idarəçilik təsisatlarının 
fəaliyyətinin optimallaşdırılmasına; 
dövlətlərarası və hökumətlərarası 
beynəlxalq müqavilələrin imzalanması 
rejiminin təkmilləşdirilməsinə; insan 

hüquq və azadlıqlarının qorunmasında 
bələdiyyələrin məsuliyyətinin artırılma-
sına xidmət edir.

Əsas Qanuna təklif olunan 23 
dəyişikliyin 16-sının, yəni dörddə 
üçünün sırf insan hüquq və azadlıqla-
rının qorunması ilə əlaqədar olması 26 
sentyabr referendumunun mütərəqqi 
mahiyyətini qabarıq üzə çıxarır. 
Demokratiyanın inkişaf tarixi onun 
fasiləsiz bir proses olduğunu sübu-
ta yetirmişdir. Bu gün dünyanın ən 
demokratik dövlətlərində belə insan hü-
quq və azadlıqlarının inkişafı proiritet 
məsələlərdəndir. 

Konstitusiya Aktı layihəsində 
passiv seçki hüququ üçün müəyyən 
edilmiş aşağı yaş həddinin aktiv seçki 
hüququ üçün təyin olunan yaş həddi ilə 
eyniləşdirilməsi mühüm müddəalardan 
biri kimi qeyd olunmalıdır. Məsələn, 
Konstitusiyanın hazırda qüvvədə 
olan 85-ci maddəsinin I hissəsi ilə 
Azərbaycan Respublikası Milli 
Məclisinin deputatı üçün aşağı yaş 
senzi müəyyən edilmişdir - 25 yaşına 
çatmamış heç bir vətəndaş deputat 
seçilə bilməz. Dəyişikliyə əsasən, 
Azərbaycan Respublikasının seçkilərdə 
iştirak etmək hüququna malik hər bir 
vətəndaşı qanunla müəyyən edilmiş 
qaydada Azərbaycan Respublikası Milli 
Məclisinin deputatı seçilə bilər. Bu, 
o deməkdir ki, Konstitusiyanın 56-cı 
maddəsinə əsasən, 18 yaşına çatmış hər 
bir Azərbaycan Respublikası vətəndaşı 
(fəaliyyət qabiliyyətsizliyi təsdiq 
edilmiş şəxslərdən başqa) deputat seçilə 
bilər. Bu yenilik aktiv və passiv seçku 
hüquqları üçün nəzərdə tutulan yaş sen-
zinin bərabərləşdirilməsinə, beləliklə 
hüquqi ədalətsizliyin aradan qaldırıl-

masına xidmət edir. Əlbəttə, deputat 
seçilməsi üçün şəxsin 25 yaşında olma-
sı deyil, onun xkifayət qədər savada, 
intellektə, dünyagörüçünə malik olması 
əsas götürülməlidir. 

Konstitusiyanın 100-cü maddəsinə 
təklif edilən dəyişiklik isə prezidentliyə 
namizədlər üçün yaş senzini (35 yaş) 
aradan qaldırır. Bu düzəlişə əsasən, 
Azərbaycan Respublikasının ərazisində 
10 ildən artıq daimi yaşayan, seçkilərdə 
iştirak etmək hüququna malik olan, 
ağır cinayətə görə məhkum olunmayan, 
başqa dövlətlər qarşısında öhdəliyi 
olmayan, ali təhsilli, ikili vətəndaşlığı 

olmayan Azərbaycan Respublikasının 
vətəndaşı Azərbaycan Respublikasının 
Prezidenti seçilə bilər. 

Göründüyü kimi, yeni müddəalarda 
seçkili orqanlarda və idarəetmədə 
təmsil olunmaq üçün yaş məhdudiyyəti 
aradan qaldırılır. Bu zərurət həm də 
uzun illərin dövlət qayğısı nəticəsində 
ölkəmizdə yeni intellektual gənc nəslin 
yetişməsi, onların potensialından milli 
və dövlət maraqları üçün istifadə olun-
ması məqsədəuyğunluğu ilə şərtlənir. 
Konstitusiya aktında passiv seçki 
hüququ baxımından aşağı yaş həddinin 
18 yaş müəyyənləşdirilməsi mütərəqqi 
təklif kimi qiymətləndirilməlidir. İnsan 
hüquq və azadlıqları sahəsində hər han-
sı məhdudiyyətin aradan qaldırılması, 
-- başqalarının mənafeyinə toxunmursa, 
-- mahiyyətcə mütərəqqi xarakter da-
şıyaraq hüquq və azadlıqlar sferasının 
genişləndirilməsinə xidmət göstərir.

Ekspertlər haqlı olaraq qeyd edirlər 
ki, seçmək və seçilmək hüququnun yaş 
həddi baxımından eyniləşdirilməsi heç 
də 18 yaşında vətəndaşlarıın mütləq 
olaraq Milli Məclisə üzv və ya prezident 
seçilməsi anlamına gəlmir. Söhbət passiv 
və aktiv seçki hüquqlarının demokratik 
təminatından gedir. Konkret olaraq, hansı 
yaşda iddiaçının Milli Məclisin üzvü və 
ya ölkə prezidenti seçilməsi məsələsinin 
həlli seçiçilərin rəyindən asılıdır. 
Hüququn təsbit olunması ondan hər bir 
iddiaçının istifadə edə bilməsi demək 
deyildir. Hər hansı bir iddiaçının Milli 
Məclisin üzvü və prezident seçilməsinə 
əsas verən təkcə onun müəyyən edilmiş 
yaş həddi tələblərinə cavab verməsi 
deyil, həm də insanların ona səs verməsi 
üçün yetərli nüfuza, hörmətə, təcrübəyə, 
xalq və dövlət qarşısında xidmətlərə 

malik olmasıdır. 
Referendum aktı layihəsinə təklif 

olunan 98-1 əlavəsi də (Azərbaycan 
Respublikası Milli Məclisinin bura-
xılması) parlamentin səlahiyyətlərinin 
çərçivələrini müəyyən edir. Layihəyə 
əsasən, "Azərbaycan Respublikası Milli 
Məclisinin eyni çağırışı bir il ərzində 
iki dəfə Azərbaycan Respublikası-
nın Nazirlər Kabinetinə etimadsızlıq 
göstərdikdə və ya Azərbaycan Respub-
likası Prezidentinin təqdimatına əsasən, 
Azərbaycan Respublikasının Kons-
titusiya Məhkəməsinin, Azərbaycan 
Respublikası Ali Məhkəməsinin və 

Azərbaycan Respublikası Mərkəzi Ban-
kı İdarə Heyətinin kollegial fəaliyyəti 
üçün zəruri olan sayda onlara üzvlüyə 
namizədləri iki dəfə təqdim edildikdən 
sonra, qanunla müəyyən edilmiş 
müddətdə təyin etmədikdə, habelə 
bu Konstitusiyanın 94-cü və 95-ci 
maddələrində, 96-cı maddəsinin II, III, 
IV və V hissələrində, 97-ci maddəsində 
göstərilən vəzifələrini aradan qaldı-
rıla bilməyən səbəblər üzündən icra 
etmədikdə Azərbaycan Respublikasının 
Prezidenti Azərbaycan Respublikasının 
Milli Məclisini buraxır". Göründü-
yü kimi, bu müddəa Milli Məclisin 
səlahiyyətlərini konstitusion çərçivədə 
məhdudlaşdırmaqla, əsassız olaraq 
hansısa ədalətli qərarın, qanunun və 
təyinatın reallaşdırılmasına mane olmaq 
cəhdlərinin qarşısını alır. 

Konstitusiyanın 103-cü 
maddəsinə təklif edilən əlavəyə görə, 
Azərbaycanda vitse-prezidentlik ins-
titutunun yaradılması nəzərdə tutulur 
ki, bu da dövlət idarəçiliyini daha da 
müasirləşdirmək, səmərəliliyini artır-
maq baxımından müstəsna əhəmiyyət 
kəsb edir. Yeni təsisatın yaradılma-
sı ölkə rəhbəri tərəfindən edilmiş 
dəyişikliklərin ümumi məntiqindən 
irəli gəlir. Konkret bu dəyişikliklərlə 
qarşıya qoyulan məqsəd prezident 
üsuli-idarəsinin təkmilləşdirilməsi və 
müasir çağırışlara cavab verməsinin 
təmin edilməsidir.

Referendum aktı layihəsində əsas 
dəyişikliklərdən biri də prezidentin 
səlahiyyət müddətinin 5 ildən 7 ilə 
qaldırılmasıdır. Belə bir dəyişiklik 
xalqın iradəsi ilə seçilmiş dövlət 
başçısına qarşıya qoyduğu proqram 
və məqsədləri vaxt baxımından uğurla 

reallaşdırmaq imkanı verir; ikinci bir 
tərəfdən isə ölkəni mütəmadi olaraq 
seçkilər keçirmək yükündən azad edir. 
Hazırda dünyanın bir çox ölkələrində 
prezidentin səlahiyyət müddəti 6 və 
ya 7 il müəyyən olunmuşdur və bu da 
normal qarşılanır. Belə bir dəyişikliyi 
həm də Azərbaycanın yerləşdiyi 
coğrafiyada cərəyan edən ziddiyyətli 
və mürəkkəb proseslər, eyni zamanda, 
qlobal təhdidlər diktə edir. 

Layihədə yer alan vacib 
məsələlərdən biri də mülkiyyətlə 
bağlıdır. Məlumdur ki, bəzi hallarda 
mülkiyyət sahiblərinin davranışları və 
fəaliyyəti Azərbaycanın sosial dövlət 
fəlsəfəsinə uyğun gəlmir. Bir çox hal-
larda mülkiyyətçilər və ya sahibkarlar 
sahib olduqları mülkiyyətdən səmərəli 
istifadə olunmasında maraqlı olmur, 
ya da inhisarçı və istismarçı mövqedə 
dururlar. Bu isə Azərbaycanın ümumi 
iqtisadi maraqlarına cavab vermir. 
Belə olan halda, bu cür məsələlərin 
tənzimlənməsi zərurəti ortaya çıxır. Bu-
nunla yanaşı, sahibkarlıq subyektlərinin 
müxtəlif sosial layihələrdə iştirak 
etməsi məsələsi də vacibdir. Yəni 
sahibkarlar, xüsusi mülkiyyətçilər öz 
sosial öhdəliklərini dərk etməlidirlər.

Bütövlükdə, referendum aktının 
layihəsində vətəndaşları maraq-
landıran çoxsaylı məsələlər (insan 
ləyaqətinin qorunması, özbaşınalıqdan 
müdafiə və vicdanlı davranış hüququ, 
bələdiyyələrin məsuliyyəti, fiziki və 
əqli qüsurlu şəxslərin hüquqlarının 
Konstitusiyada təsbit olunması, tanın-
ması, bank-maliyyə sisteminin idarə 
olunması və sair) əks olunmuşdur. 

İnanırıq ki, Konstitusiyamı-
zın və dövlət idarəçiliyi sisteminin 
daha da təkmilləşdirilməsinə və 
müasirləşdirilməsinə xidmət edən 
2016-cı ilin 26 sentyabr referendumu 
tamamilə azad, ədalətli və demokratik 
şəraitdə keçməklə, xalqın azad siyasi 
iradəsini, demokratik proseslərə çevik 
reaksiyasını nümayiş etdirəcəkdir. 
Ümumxalq referendumunda ciddi 
ictimai dəstək alacaq yeniliklər hüquqi 
baxımdan Konstitusiyanın bir sıra 
normalarını yeni dövrün tələblərinə uy-
ğunlaşdırmaq məqsədi daşıyaraq, insan 
və vətəndaş hüquq və azadlıqlarının 
təmini sahəsində dövlətin məsuliyyətini 
artıracaq, onun üzərinə bir sıra yeni 
hüquqi öhdəliklər qoyacaqdır. 

Azərbaycanda Konstitusiyaya 
xalqın iradəsi ilə ediləcək əlavə və 
dəyişikliklər mahiyyətdə liberallaşmaya 
və modernləşməyə xidmət etməklə, 
demokratik norma və tələblərə tam 
cavab verir. Konstitusiya islahatı 
cəmiyyətin dinamik inkişafına, insan 
hüquq və azadlıqlarının daha etibarlı 
təminatına yeni imkanlar açmaqla 
yanaşı, Azərbaycanın beynəlxalq kon-
vensiya və sazişlərlə üzərinə götürdüyü 
öhdəliklərə sadiqliyini nümayiş etdirir. 

İlham MƏMMƏDZADƏ,  
AMEA  Fəlsəfə  

İnstitutunun direktoru

İctimai zərurətdən irəli gələn 
mütərəqqi Konstitusiya islahatı

Referendumqabağı 
Masallı gəncləri ilə görüş

 � Yeni Azərbaycan Partiyası Masallı rayon 
təşkilatı aparatında referendumla bağlı təbliğat-
təşviqat kampaniyası çərçivəsində ilk dəfə səs 
verəcək seçicilərlə görüş keçirilib.

Referendum üzrə "Yeni 
Azərbaycan" təşviqat qrupu-
nun Azərbaycan Respublikası-
nın Konstitusiyasına əlavə və 
dəyişikliklərlə bağlı ilk dəfə 
səs verəcək seçicilərlə görüşü 
"Həmrəy olaq, “hə” deyək!" 
devizi ilə keçirilib. 

Görüşü YAP Masallı rayon 
təşkilatının sədri Seyfəddin 
Əliyev açıb. O, unudulmaz 
dahi şəxsiyyət, Azərbaycan 
xalqının ümummilli lideri 
Heydər Əliyev siyasi kursu-
nun layiqincə  davam etdiril-
diyini vurğulayıb. Prezident 
İlham Əliyevin rəhbərliyi ilə 
son 13 ildə qazanılan böyük 
uğurlardan, demokratik dövlət 
quruculuğu sahəsində aparılan 
geniş islahatlardan, ölkəmizin 
dünya miqyasında artan 
nüfuzundan, bütün sahələrdə 
sürətli tərəqqidən, regionla-
rın inkişafı fonunda Masal-
lının da yeni mərhələdəki 

intibahından bəhs edən 
partiyanın rayon təşkilatının 
sədri bildirib ki, sentyabrın 
26-da keçiriləcək ümum-
xalq səsverməsi ölkəmizin 
hərtərəfli tərəqqisinə daha 
güclü zəmin yaradacaq. "Bi-
zim siyasətimizin mərkəzində 
Azərbaycan vətəndaşı daya-
nır", – söyləyən möhtərəm 
Prezidentimizin yorulmaz 
fəaliyyətinin əsas hədəfi 
Azərbaycan vətəndaşlarının 
maraqları, mənafeyi, 
ölkəmizin dünya miqyasın-
da qüdrətlənməsi, sürətli 
tərəqqisidir.

Konstitusiyaya təklif 
olunan əlavə və dəyişikliklərlə 
bağlı gənc seçicilərə geniş 
məlumat verən Seyfəddin 
Əliyev sonda əmin ol-
duğunu bildirib ki,  ölkə 
vətəndaşlarının böyük 
əksəriyyəti bu əlavə və 
dəyişikliklərə yekdilliklə səs 

verəcək. 
Görüşdə çıxış edən Milli 

Məclisin deputatı Nəriman 
Əliyev Konstitusiyaya nəzərdə 

tutulan əlavə və dəyişikliklərin 
tarixi zəruriliyini əsaslandırıb. 
Deyib ki, bu dəyişikliklər bir 
çox sahədə yeni keyfiyyət 
standartlarının yaranmasına 
səbəb olacaq. Vətəndaşlar 
Konstitusiya ilə bağlı sa-
hibkarlıq, insan hüquqları, 
təhlükəsizlik, idarəetmə və 
digər sahələrdə müasir dövrün 
tələblərinə cavab verən isla-
hatların həyata keçirilməsini 
təmin edəcək. Biz yaxın 
gələcəkdə Azərbaycanda daha 
optimal idarəetmənin şahidi 
olacağıq.

YAP-ın gənc üzvü Sahib 
Əmirəliyev, ilk dəfə səs 
verəcək Rəqsanə Ağayeva 
və başqaları çıxışlarında 
bildiriblər ki, sentyabrın 26-da 
keçiriləcək referendumda fəal 
iştirak edəcəklər.           

Əli NƏCƏFXANLI, 
"Xalq qəzeti"nin  

bölgə müxbiri

Saatlıda ümumxalq səsverməsinə (referenduma) 
hazırlıq işləri  yüksək səviyyədə təşkil olunub

 � Hazırda respublikamız mühüm siyasi kam-
paniya ərəfəsindədir. Seçicilər sentyabrın 26-da 
keçiriləcək ümumxalq səsverməsində (referendumda) 
Konstitusiyaya əlavə və dəyişikliklərə öz münasibətlərini 
bildirəcəklər. Referendumun yüksək səviyyədə 
keçirilməsi üçün dairə və məntəqə seçki komissiyala-
rında ciddi hazırlıq işləri aparılır. 62 saylı Saatlı seçki 
dairəsində də ümumxalq  səsverməsinin (referendumun) 
mütəşəkkil keçirilməsi üçün bütün imkanlardan istifadə 
olunur.

DSK sədri Arif Əliyevlə 
söhbət əsnasında öyrəndik ki, 
dairə üzrə 33 seçki məntəqəsi 
var. Seçki məntəqələri 22 
bələdiyyə ərazisində yerləşir. 
Məntəqə seçki komissiyaları-
nın iş fəaliyyəti üçün  normal 
şərait yaradılıb. Bütün seçki 
məntəqələri referenduma, demək 
olar ki, hazırdır. Bildirdi ki,  
dairə üzrə 33 seçki məntəqəsi 
var. Seçki məntəqələri 22 
bələdiyyə ərazisində yerləşir. 
Seçki məntəqələri lazımı ava-
danlıqla ( gerb, bayraq, stol, stul, 

məlumat lövhələri, dəmir seyf, 
elektrik qızdırıcısı, şkaf, fənər, 
səsvermə kabinələri, daşınan və 
daşınmaz seçki qutuları və s.) 
təmin edilmişdir. 

Dairə üzrə səs verəcək 
seçicilərin ümumi sayı 41076 
nəfərdir. Onların 20 min 941-i 
qadın, 20 min 135-i isə kişidir. 
Bu il 484 seçici ilk dəfə səs 
verəcək. Onlarla maarifləndirmə 
işinin aparılması qarşıya qo-
yulan zəruri vəzifələrdəndir. 
Onu da qeyd edim ki, bu iş 
uğurla həyata keçirilir. İlk dəfə 

səs verən seçicilərə seçkinin 
əhəmiyyəti, xüsusilə, ümumxalq 
səsverməsinin  (referendumun) 
mahiyyəti barədə ətraflı məlumat 
verilir, bu siyasi kampaniyada 
iştirak etməyin  məsuliyyətli 
olması barədə söhbətlər aparılır. 

Ahıl yaşlı seçicilərin  
səsvermədə iştirakının təmin 
olunması ilə əlaqədar görülən 
tədbirlər barəsində məlumat verən 
A.Əliyev dedi ki, Saatlı rayo-
nunda 80-116 yaşlı seçicilərin 
sayı 752 nəfərdir. Onlardan 475-i 
qadın, 277-si isə kişidir. 100-dən 
yuxarı yaşı olan seçicilərin sayı 
6 nəfərdir və hamısı da qadındır. 
Onların səsvermədə iştirakının 
təmin olunması qanunvericiliyin 
tələbləri əsasında həyata keçirilir. 
Səsvermə məntəqələrinə gəlmək 
imkanı olmayan seçicilərin 
müraciətlərindən sonra onların 
yaşadıqları ünvana daşınan seçki 
qutuları aparılacaq. 

DSK sədri bildirdi ki, seçki 
məntəqələrində  səsvermə günü  

seçicilərin hər hansı problemlə qar-
şılaşmamaları üçün bütün imkan-
lardan istifadə olunub. Seçici siya-
hıları görünən yerlərdən asılmışdır. 
Dairə və seçki məntəqələrinə Seçki 
Məcəlləsi və  MSK tərəfindən 
hazırlanmış müvafiq təlimatlar 
paylanılıb. Bundan əlavə, hazırda 
məntəqə seçki komissiyasının 
üzvləri üçün treninqlər keçirilir. 4 
gün ərzində keçiriləcək treninqlərdə 
gündə 6 seçki məntəqəsi olmaq-
la, komissiya üzvlərinin iştirakı 
təmin edilir. Belə tədbirlərin 
keçirilməsində əsas məqsəd 
maarifləndirmə işlərinin daha da 
gücləndirilməsi, səsvermə keçirilən 
gün qarşıya çıxan problemlərin 
aradan qaldırılmasıdır.

MSK tərəfindən verilmiş 
bütün plakatların dislokasiya 
üzrə  lazımi yerlərə asılmasında 
da məqsəd budur: səsvermədə 
iştirak edənlər referendumla 
bağlı tam məlumatlı olsunlar. 
Məntəqələrin yerləşdiyi  bi-
naların qarşısında  təşviqat 

lövhələrinin quraşdırılması 
maarifləndirməyə xidmət edən 
amilərdəndir.

A. Əliyevlə söhbət za-
manı bir daha məlum oldu 
ki, bu vaxta qədər beynəlxalq 
təşkilatların nümayəndələrinin 
də iştirak etdikləri tədbirlərdə 
əsas məqsəd maarifləndirmə 
işlərinin gücləndirilməsi olub. 
Çünki  bu siyasi kampaniya 
əvvəlkilərdən fərqlənir.  Hər bir 
seçici dərk etməlidir ki, Konsti-
tusiyaya əlavə və dəyişikliklərin 
nə əhəmiyyəti var. Bu, ölkəmizin 
gələcək inkişafı, idarəetmənin 
daha da təkmilləşdirilməsi və 
müasirləşdirilməsi baxımından 
önəmlidir. DSK sədri dedi ki, 
Saatlı rayonunda ümumxalq 
səsverməsinin (referendumun) 
yüksək səviyyədə keçirilməsi 
üçün hazırlıq işləri yüksək 
səviyyədə təşkil edilmişdir.

Hüseyn  EYNULLAYEV,  
Saatlı rayonunda çıxan  

"Dönüş" qəzetinin müxbiri

 � 26 sentyabr Azərbaycanda ümumxalq səsverməsi (referendum) günüdür

Şəmkirdə tələbələrlə görüş
 � Şəmkir Rayon İcra Hakimiyyətinin başçısı  

Alimpaşa Məmmədovun bu il respublikamızın ali 
məktəblərinə qəbul edilmiş şəmkirli tələbələrlə görüşü 
olmuşdur. Tədbirdə  icra hakimiyyəti başçısı aparatının 
məsul işçiləri, rayon təhsil şöbəsinin nümayəndələri, 
valideynlər  iştirak etmişlər. Görüşdə qəbul 
imtahanlarının nəticələri barədə məlumat verilmişdir. 

Bildirilmişdir ki, 
bu il Şəmkir rayonunun 
ümumtəhsil məktəblərini 
bitirən məzunlardan 1537 
nəfəri ali məktəblərə qəbul 
olunmaq üçün sənəd vermiş-
dir. Onlardan 506 nəfəri ali 
məktəblərə qəbul olunmuş-
dur. Qəbul imtahanlarında 
abituriyentlərdən 1 nəfər 700 
bal, 34 nəfər 600-dən yuxarı, 
68 nəfər isə 500-dən yuxarı 
bal toplamışdır. Həmçinin 
Şəmkir rayonu üzrə 4 məzun 

orta məktəbi bitirərkən qızıl 
medala layiq görülmüşdür. Ra-
yonun ümumtəhsil məktəbləri 
arasında ən yüksək nəticəni 
isə C.Rüstəmov adına şəhər 
tam orta məktəbinin kollektivi 
göstərmişdir. Məktəbin builki 
məzunlarından 39 nəfəri ali 
məktəblərə qəbul olunmuşdur. 

Rayon icra hakimiyyətinin 
başçısı  Alimpaşa Məmmədov 
çıxış edərək gəncləri tələbə 
adını qazanmaları münasibətilə 
təbrik etmişdir. Bildirmişdir 

ki, ulu öndər Heydər Əliyevin 
təhsilə göstərdiyi böyük 
diqqət və qayğı ənənəsi bu 
gün ölkə Prezidenti cənab 
İlham Əliyev tərəfindən 
uğurla davam etdirilir. Bu 
qayğının nəticəsi olaraq son 
illərdə respublikanın bütün 
bölgələrində olduğu kimi, 
Şəmkir rayonunda da onlarca 
yeni məktəb binası tikilmiş və 
əsaslı təmir edilmişdir. Təhsil 
elə bir sahədir ki, onu bir an 
belə diqqətdən kənarda saxla-
maq olmaz. Hər gün , hər saat 
təhsildəki problemlərin həlli 
ilə məşğul olmaq bizim hər bi-
rimizin müqəddəs vəzifəsidir. 
Ölkə rəhbərliyi tərəfindən 
yaradılmış şəraitə layiqincə 
cavab verməliyik.

Çıxışlarda ölkəmizdə 

gənclərin yüksək səviyyədə 
təhsil almasına yaradılan 
şəraitə görə Prezident İlham 
Əliyevə dərin minnətdarlıq 
ifadə olunmuşdur. Gənclər 
dövlətin diqqət və qayğısı-
na mükəmməl təhsilləri və 
yüksək vətəndaşlıq mövqe-

yi ilə cavab verəcəklərini 
bildirmişlər. Sonda yüksək 
bal toplamış tələbələrə rayon 
icra hakimiyyəti başçısının 
hədiyyələri təqdim edilmişdir.

Hamlet QASIMOV, 
"Xalq qəzeti"nin 

bölgə müxbiri


